
Op sneontemoarn 16 novimber 2019 organisearre 
de Gysbert Japicx Holckema Stichting in konsert yn 
de tsjerke fan Burchwert. It muzikale programma 
waard gearstald troch Hindrik van der Meer yn 
gearwurking mei Eeuwe Zijlstra, dy't it bysûndere 
oargel yn de tsjerke 'sjonge' liet. Solisten wiene 
Simone de Witte en Wytse Hospes. Gedichten 
waarden deklamearre troch Janke Nicolai en Siebe 
Haven. In slagge moarn! 
  
Dit jier wie it programma yn Burchwert om it 
ferhaal fan Antje Arjens Riemersma te fertellen. Sy 
wie de dochter fan Janke Holckema, de suster fan 
Gysbert Japicx. Antje wie al op jonge leeftiid wees 
en as nicht kaam sy op 8 jierrige leeftiid te wenjen 
by omke Gysbert en muoike Sij. Se kaam yn in 
grutte húshâlding mei 4 bern. Net lang, want yn in 
pear moannen tiid stoaren der 3 fan dizze 4 bern. 
Tsien jier lang bleau Antje Arjens by Gysbert, Sijcke 
en Salves wenjen. Doe’t de hiele húshâlding fan 
Gysbert kaam te ferstjerren oan de swarte dea (de 
pest) bleau Antje op ’e nij allinnich oer. Se wie 18 
jier en sa’t it liket waard se as folle suster en bern 
oansjoen, want se wie erfgenamt fan it grutste part 
fan de bûdel, de skilderijen, it sulverwurk én de 
hânskriften fan Gysbert Japicx. 
 
Antje Arjens krige op har 24-ste jier in prachtige 
soan Adrianus, by har man Willem van Velsen. 
Willem van Velsen ferdwûn, miskien troch dea, 
miskien troch eat dat net te efterheljen is, mar 
lytse Adrianus waard erfgenamt fan State Grons, 
tusken Burchwert en Hichtum. Mem Antje kaam 
dêr te wenjen en mei har nije man krige sy noch 2 
famkes. De hiele húshâlding naam de namme 
Grons as skaainamme oan nei it plak dêr’t hja 
wennen. 
 
Adrianus Grons troude mei IJdtje Buwalda. Se 
krigen 6 jonges en in famke. Sa’t it needlot by 
Gysbert tasloech, sloech it needlot ek yn dizze 
húshâlding ta. Alle bern kamen jong te fer-stjerren. 
De lêst oerbleaune grutte jonge fan 20 jier, Claes 
Grons, studint Rjochten yn Frjentsjer, hie in grutte 
winsk: dat der fan it jild, dat res-ervearre wie foar 
syn stúdzje, in moai oargel kocht waard foar de 
tsjerke yn Burchwert. Dan koe der spile wurde, dan 
koe der songen wurde, dan koe der moete wurde. 
En syn winsk kaam út. Mem IJdtje soarge der foar, 
dat der yn 1735 in oargel kaam yn de tsjerke fan 
Burchwert.  
  

     

 
   

   

 
  

   

 
  

     



 


